
He Matatapu 

Te Tari o Minita Take Mātauranga Tuarua Komiti Oranga Pāpori 

 
Arotake Matea Nui Rawa: Tuku pūrongo ki te Rūnanga Matua 

Te Marohi 
 

1 Whai muri i tētahi arotake i ngā tautoko mā ngā ākonga whai matea tautoko ako nui 
rawa, e rapu ana tēnei pepa i te whakaae a te Rūnanga Matua ki te hanga i tētahi 
pūnaha tautoko ako hou mā aua ākonga. E whai ana kia whakaaetia te hanga i tētahi 
pūtake pakihi āmiki mō te haumi e hiahiatia ana hei whakatinana i te takahuritanga 
o te pūnaha. 

 

Te hononga ki ngā kaupapa matua a te kāwanatanga 

2 E hāngai ana te Arotake Matea Nui (te Arotake) ki ngā paiherenga i mua i te pōtitanga i 
kīia i roto i te Kaupapahere Mātauranga a te Pāti Reipa mō te pōtitanga 2020. E whai 
ana ki te whakawhānui ake i te whakatutukitanga o ngā whāinga e rima a te 
Kāwanatanga mō te mātauranga. He tautoko anō tēnei i te whakatutukitanga o te 
Rautaki Oranga o te Tamaiti me te Taiohi a te Kāwanatanga, tae atu ki te paiherenga 
mō te whakarato i te huringa māia me te takahuritanga mō te hapori hauā me te 
whakarite ko Aotearoa te wāhi pai rawa i te ao hei noho mō te tamaiti. 

 

Whakarāpopoto Matua 

3 I te 1 o Hepetema 2021 i whakaae te Rūnanga Matua ki te whānuitanga me ngā 
tikanga ārahi mō te Arotake, kia tuku pūrongo ki te Rūnanga Matua i te Oketopa 2022 
[CBC-21-Min-0082 tohutoro]. 

 

4 Kua roa e tonoa te Arotake e te rāngai mātauranga me ōna tohunga, te hunga hauā me 
ngā mātua, ā, kua kitea e te arotake ngā whakaaturanga mārama o ngā āhuatanga 
tautika-kore i roto i te pūnaha. Ahakoa te haumitanga nui a te Kāwanatanga ki ngā 
kaupapa tautoko ako i roto i ngā tau e rima nei, kei reira tonu ngā ākonga kāore i te 
whiwhi i ngā tautoko e hiahiatia ana e rātau, ka mutu kei te whakatikia ngā ratonga. 

 

5 He mea whakamōhio ngā kitenga nui o te Arotake e ngā kōrerorero tahi ki te iwi whānui 
a Te Tāhuhu o Te Mātauranga (te Tāhuhu) mō te arotake, i oti he tātaritanga e Te Toi 
Hau Tāngata mā te whakamahi i te Hanganga Raraunga Kōmitimiti, me ngā kitenga mai 
i ngā arotakenga a Te Tari Arotake Mātauranga (ERO) i te whakaratonga mātauranga 
ki ngā ākonga hauā i roto i Ngā Kura Kōhungahunga me ngā Kura. 

 

6 I kitea e te Arotake he iti rawa ngā tautoko kei roto i te pūnaha, ka mutu he nui rawa 
ngā ākonga kāore i te whakaūngia ō rātau matea ako tāpiri. E tohu ana ngā tātaritanga 
a Te Toi Hau Tāngata mō ia ākonga e whitu ka whiwhi tautoko, he tata ki te toru kāore 
anō kia whakaūngia tētahi matea nui pea i tētahi wā o tā rātau whai i te mātauranga. 
He mauroa te pānga pāpori, kare ā-roto, mātauranga hoki o tēnei mō ēnei ākonga. 

 

7 Mō ngā ākonga me ō rātau whānau, ko ētahi raru nui he kore e manaakihia, he pēnei 
rānei i tētahi rāwaho i tō rātau kura o te rohe, kura i kōwhiria rānei, ka mutu he whāiti 
rawa ngā tautoko onāianei, ā, he uaua ki te toro atu, me ngā tukanga tono whakapōraru 
me ngā whakatiki poka noa. 

8 Mō ngā kura kōhungahunga me ngā kura, ko ētahi raru hira he iti noa, he kore ōrite 
rānei nō te whai pūtea mō ngā rauemi me ngā tautoko, ā, ko ngā tautoko ka whiwhi 
rātau kāore i te ōrite, i te wā tika rānei. He iti rawa ngā kaiārahi mātauranga me ngā 
kaimahi kei te ngākau titikaha ki te tautoko i ngā ākonga me ngā matea ako nui rawa 
i ngā kura kōhungahunga, akomanga rānei. 

 

9 E pūmau ana tēnei Kāwanatanga ki te whai i tētahi pūnaha mātauranga tūmatanui tino 
manaaki e whakatutukihia ai ngā pūmanawa nohopuku o ia tamaiti i Aotearoa, ahakoa 
ō rātau ao, uauatanga ako rānei, ā, kia momoho ai rātau i tā rātau whai mātauranga. 

 

10 Kua tīmata ngā mahi a te Tāhuhu ki te whai i tētahi pūnaha mātauranga manaaki 
mō ngā ākonga katoa. Kei roto i tēnei ko te whakatinanatanga o tētahi pou tarāwaho 
tikanga hou, a Te Tūāpapa o He Pikorua (Te Tūāpapa – tirohia te Hoahoa 1). E whai 
ana Te Tūāpapa kia noho te ākonga me tōna whānau ki waenga pū o te whakatau 
tikanga. 

 

11 E tautoko ana a Te Tūāpapa i ngā huringa e hiahiatia ana e pā ana ki ngā whanonga 
me ngā waiaro mō te manaaki. Mā te neke i ēnei waiaro, whanonga hoki kua roa e 
kawea ana mō ngā matea tautoko ako ka tino whaitake mō te whakarite i ngā raru 
aumou i roto i te pūnaha. Ka āwhina ngā Kaitakawaenga Tautoko Akoranga ki te 
tautoko i tēnei nekehanga i roto i ngā hapori ako. 

 

12 Engari, he nui ake ngā huringa e hiahiatia ana hei neke mai i tētahi pūnaha he 
whakaioio, he aro ki te wāhi takarepa, ā, he motuhake te mahi a ngā ratonga. Mēnā 
kāore tātau i te whai i te pūnaha tika, ka hē haere kē atu te ngoikore o ngā tautoko 
me ngā āhuatanga tautika-kore mō ngā ākonga whai matea nui rawa. 

 

13 Hei whakatika i tēnei, e tūtohu ana ahau kia whakaae te Rūnanga Matua ki tētahi 
pūnaha hou mō te tautoko i ngā ākonga whai matea nui rawa. E mārama ana i roto i 
te Arotake e hiahiatia ana ngā huringa pūmau nui hei whakatinana i te āhuatanga tino 
pai o te whakarato tautoko ako. 

 

14 E marohi ana ahau i tētahi aronga tauira hanumi e tipu ai te hononga i waenga i te 
ākonga, tōna whānau me te kura kōhungahunga, te kura rānei. Ka whakamana tēnei 
aronga hononga i ngā ākonga me ngā whānau kia nui ake ngā kōwhiringa me te 
mana mō te āhua o te tautoko ki a rātau. Ka tuku i ngā ara me ngā whai wāhitanga 
maha hei toro i ngā tautoko rerekē e ai ki ngā mea tino whaitake mō ngā 
tamariki/taiohi me ō rātau whānau. 

 

15 He mea hanga tēnei pūnaha hou e ai ki ngā mātāpono o Mana Whaikaha1 me ngā 
wāhanga putanga o Ka Hikitia – Ka Hāpaitia (Ka Hikitia).2 Otirā: 

 

15.1 Ko te hiahia kia nui ake ngā kōwhiringa me te mana mō ngā ākonga me ō 
rātau whānau mō te whiriwhiri he aha te āhua te tautoko ki a rātau; 

 

15.2 He māmā ake, he nui ake hoki te āhei atu o ngā whānau Māori me ō Te 
Moananui-a-Kiwa me ngā hapori ki ngā tūmomo tautoko e wātea ana mai i ngā 
tari e whakaū ana i tō rātau tuakiri, reo me te ahurea; 

 

15.3 Ka āhei atu ngā ākonga ki tētahi marautanga kauawhi i runga i te tikanga 
ōrite ki ētahi atu kia whai wāhi atu, kia anga whakamua me te eke panuku 
puta i tā rātau whai mātauranga. 

 
1 Te whakamana i ngā mātāpono o Te Mana Whaikaha: Whakapiki mana, kia tōmua te tīmata, mō te tangata, he māmā te whakamahi, ngā 

putanga tauoranga noa, tino rangatiratanga, te tuitui taura here. 
2 Ngā wāhanga putanga o Ka Hikitia: Te Tangata, Te Whānau, Te Kanorautanga, Te Tuakiritanga, Te Rangatiratanga. 

16 E mōhio ana ahau he nui atu anō ngā mahi me oti hei wetewete i te āhua ake o Te 
Mana Whaikaha i roto i te mātauranga me ōna wāhi rerekē. Ko tāku e tūmanako ana 
ka mahi tahi te Tāhuhu i te taha o te hunga Whaikaha kia mārama ai ki tēnei me te 
whakauru mai i ngā huringa i te wā hoahoa me te whakatinanatanga o te aronga tauira 
rerekē. 

 

17 Kei roto i tēnei pūnaha hou ko ngā tūāpapa mō te huringa: 
 

17.1 He pūnaha tuku ratonga hou; 
 

17.2 Ngā tautoko tino hāngai; 
 

17.3 He kōtuinga kura kōmitimiti me te manaaki; 
 

17.4 Ngā tautoko ako mō ngā ākonga Māori me ō Te Moananui-a-Kiwa me ō rātau 
whānau ka hangaia e te iwi Māori me Te Moananui-a-Kiwa; 

 

17.5 He ohu mahi ngākau titikaha, mātau e whai kaha ana ki te urupare; 
 

17.6 He tauira tuku pūtea hou hei tautoko i tētahi aronga tino hāngai, ngāwari hoki; 
me 

 

17.7 Te kōmitimiti kaha ake me ētahi atu tari. 
 

18 Ko ngā tūāpapa he huringa māia, paetata ki te pae tawhiti ka roa te wā mō te waihanga 
me te whakatinana kia whaitake, me te haumi nui haere tonu. Nō reira kua tono ahau ki 
te Tāhuhu kia hangaia he Pūtake Pakihi hei whakatakoto i te kēhi haumitanga mō te 
hoahoa pūnaha hōu. Ka tuku pūrongo ahau ki te Rūnanga Matua hei te Hune 2023 me 
te Pūtake Kēhi me te kaupapa mahi hei tautoko i te whakatinanatanga o te tauira hanumi. 
Ka tukuna e tēnei rārangi mahi te mahere mō te huringa i roto i ngā tau e rua, e rima me 
te tekau. 

 

19 He mea nui kia whakamahia e tātau ngā tirohanga kua riro mai i te Arotake hei tuku 
i ngā huringa ka taea e tātau i tēnei wā. [9(2)(f)(iv) KUA HUNAIA] Engari, kāore e puta 
he huringa whānui i ēnei ki ngā wheako onāianei, ngā pānga nui inamata rānei. 

 

He whakamārama 

20 Hei Kāwanatanga e pūmau ana mātau ki te whakaū i ō mātau paiherenga ki Te 
Kawenata a Te Kotahitanga o Ngā Whenua o te Ao mō Ngā Motika o te Hunga Hauā 
(UNCRPD) Upoko 24 me Ngā Kōrero Whānui a te Komiti mō te tika ki te 
mātauranga. E ārahi ana te Rautaki Hauātanga o Aotearoa3 i te urupare tari whānui 
a te Kāwanatanga ki te UNCRPD, tae atu ki te Putanga Tuatahi mō te mātauranga. 

 

21 He kaupapa matua ki tēnei Kāwanatanga te haumi ki ngā tautoko ako, ā, he tata ki 
te $1.2 piriona ka whakapaua i ia tau mō ngā tautoko ako. Mai i te Tahua 2018 kei 
roto i te haumitanga nui ko te: 

 

21.1 $217 mō te wāhanga tuatahi o Ngā Kaitakawaenga Tautoko Akoranga; 

 
3 Kei roto i te Putanga 1 o te Rautaki Hauātanga o Aotearoa ko ‘He tuwhera ngā kura katoa o te rohe me ngā ratonga 
mātauranga (tae atu ki te kōrero kōhungahunga, kura tuatahi me te tuarua, mātauranga matua, kōhanga reo me te kura 
kaupapa Māori), ā, he whakarato i te mātauranga manaaki tino pai... Kua whakangungua e mātau ngā kaiako me ngā whakaako 
e tautoko ana me te whakapono ki tā tātau anga whakamua me te whakatutukitanga, me te wāriu i tā mātau takoha ki te taiao 
akoranga.’ 

21.2 $297 miriona i haumitia ki te Kaupapa Rauemi Haere Tonu; 
 

21.3 $18 miriona hei whakawhānui i Te Kahui Tōī: Ratonga Tino Tauawhi; 
 

21.4 $24 miriona mō te tautiaki i ngā kaimahi mātanga a te Tāhuhu; me te 
 

21.5 $19.5 miriona o ngā pūtea tāpiri mō te Tahua Matea Hauora Kura Tuarua. 
 

22 E paihere anō te Kāwanatanga ki te Mahere Mahi Tautoko Akoranga 2019 – 2025 (te 
Mahere Mahi). E whakarārangi ana te Mahere Mahi i ngā whakapaitanga e whai ana 
mātau ki te whakaū hei tautoko me te whakauru ki ngā wāhi matua hira e ono [CAB-
19-MIN-0139 tohutoro]. 

 

23 Kei te kaupapa matua tuawhā i roto i te Mahere Mahi ko te: “Arotake i ngā tautoko 
mā ngā tamariki me ngā taiohi whai matea nui rawa, tae atu ki te Kaupapa Tuku 
Rauemi Haere Tonu, hei whakarite kei te whakatutukihia ngā hiahia o ngā tamariki 
me ngā taiohi, me te whakarato i te putanga e hiahiatia koronga ana”. Ka kauneke 
whakamua i te Arotake tēnei kaupapa matua. 

 

24 I te 1 o Hepetema 2021 i whakaae te Rūnanga Matua ki te whānuitanga me ngā tikanga 
ārahi mō te Arotake [CBC-21-Min-0082 tohutoro]. Whai muri i te whakaaetanga a te 
Rūnanga Matua, i kōrerorero tahi haere te Tāhuhu ki te iwi whānui, ā, 1093 ngā 
tāpaetanga kōrero katoa i tae mai, me te aha i oti i Te Toi Hau Tāngata tētahi tātaritanga 
hiahia mā te whakamahi i te Hanganga Raraunga Kōmitimiti a Tatauranga Aotearoa. 

 

25 I whakaae te Rūnanga Matua ko te whai a te Arotake kia aro katoa atu ki te tamaiti, 
ā, ko te whakamārama mō ngā tamariki me ngā taiohi whai matea nui rawa ko: 

 

25.1 Te hunga kei te pā ki ngā tauārai matatini me te inaki ki te ako, ā, me whiwhi 
hoki i ngā tautoko hāngai ake kia whai wāhi atu ai me te āta whakauru hoki ki 
tō rātau mātauranga i runga i te tikanga ōrite ki ētahi atu, me te whakarei ake 
i tō rātau oranga ngākau, pāpori hoki. Kei roto i tēnei ko ngā tamariki me ngā 
taiohi hauā whai matea ako nui. 

 

26 I te wā o te Arotake, i oti i Te Tari Arotake Mātauranga (ERO) tētahi aromātai o te 
whakaratonga mātauranga mā ngā ākonga hauā i ngā Kura Kōhungahunga me ngā 
Kura. I oti te aromātai a ERO i te taha o Te Tari Mō Ngā Take Hauātanga me Te 
Toihau Tika Hauātanga. I kōrerorero tahi a ERO ki ngā ākonga hauā, ngā 
mātua/whānau, ngā kaiako kura kōhungahunga me ngā kaimahi, ngā kaiako, ngā 
kaiāwhina, ngā tumuaki, ngā kaiārahi kura me ngā kaiwhakarite matea mātauranga 
motuhake. 

 

Ngā take hira i kitea i roto i te Arotake 

27 Kei te pā tonu ki ngā ākonga whai matea nui rawa ngā tauārai mō te whakauru atu, 
te anga whakamua me te whakatutuki i tā rātau whai i te mātauranga. Kāore tonu 
ngā kura kōhungahunga me ngā kura i te whiwhi i ngā tautoko rawa kia ngākau 
titikaha, kia taea hoki te tautoko ngā ākonga whai matea nui rawa. 

28 He maha ngā whakaaturanga a te Kāwanatanga e whakaū ana kei te tino pā mai ēnei 
raru pūmau ki ngā ākonga whai matea nui, ki ō rātau whānau, ā, ki ngā kura 
kōhungahunga me ngā kura. Ko te kōrerorero tahi ki te iwi whānui mō te arotake, ngā 
aromātai a ERO i te whakaratonga mātauranga mā ngā ākonga hauā kei ngā Kura 
Kōhungahunga me ngā Kura me tētahi tātaritanga IDI a SWA ngā whakaaturanga e 
toru hou rawa. 

 

29 Ko ētahi o ngā take hira mō ngā ākonga me ō rātau whānau: 
 

29.1 He maha, he matatini hoki ngā tauārai inaki kei runga i ngā ākonga me ō 
rātau whānau mō te uru ki te mātauranga. He rerekē tō rātau hiahia tautoko e 
ai ki te taiao, te horopaki rānei kei roto rātau, ā, ka ara pea i ngā wā rerekē i tā 
rātau whai mātauranga; 

 

29.2 Kei reira ngā tepenga taipakeke me ētahi atu whakatiki poka noa mō te toro 
i ngā tautoko (tae atu ki ngā hātepe tono matatini me te pōraru), ā, e kore e 
taea e ngā ākonga te whiwhi tautoko tauwhāiti i te wā kotahi, kei waho rānei 
i te taipakeke mō ngā tautoko mō te whiwhi tautoko hei painga tonu mō rātau. 
He matatini me te uaua ki te wherawhera i ngā pūnaha i waenga tari; 

 

29.3 Kāore i te tino tautokona ngā whakawhitinga mai i te kura kōhungahunga ki te 
kura, i waenga kura, ā, otirā ki tua atu o te ao kura. I te nuinga o te wā kāore te 
wāhi akoranga hou i te tino pai, i te mōhio rānei ki ngā hiahia o tētahi ākonga; 

 

29.4 Kāore e taea e ngā mātua te rēhita ā rātau tamariki ki tētahi kura o te rohe i 
te nuinga o te wā nā ngā tikanga aukatinga me te kore whai kaha tōmua o 
ngā kura o te rohe ki te whakarite i ngā hiahia ō tā rātau tamaiti; 

 

29.5 He maha ngā ākonga hauā kei te pā ki te aukatinga, ki ō rātau whakaaro 
rānei kāore rātau i te pīrangitia, i te tautokona hoki ki te whakauru ki ngā 
akoranga, engari kāore i te tere te whakatatūria tōtikatia o ēnei wheako; ā, 

 

29.6 Kei te pā ki ngā ākonga me ngā whānau Māori me ngā ākonga me ngā whānau 
o Te Moananui-a-Kiwa te whakatoihara ā-whakanōhanga me te whakahāwea i 
roto i te rāngai mātauranga. Kātahi ka hē kē atu mō ngā ākonga Māori me ō Te 
Moananui-a-Kiwa he matea ako atu anō ō rātau, he kore e hāngai nō te ao Pākehā 
ki ngā āhuatanga o te Māori me Te Moananui-a-Kiwa. 

 

30 Ko ētahi take nui mō ngā kura kōhungahunga me ngā kura: 
 

30.1 He iti rawa ngā kaiako me ngā kaimahi kura kei te ngākau titikaha ki te tautoko 
i ngā ākonga me ngā matea ako nui rawa i roto i te akomanga rānei. E kī ana 
ngā mātua me ngā whānau kei te whai pānga te whakatoihara me te 
whakahāwea ki te kaha o tā rātau tamaiti ki te whakauru atu ki te kura; 

 

30.2 He ngoikore, he kore ōrite rānei ngā rawa pūtea me ngā tautoko a ngā kura 
kōhungahunga me ngā kura, ā, ina whiwhi tautoko rātau kāore i te wā tika, kāore 
i te ōrite rānei; 

 

30.3 Kei te tino poto kē i ngā mātanga hei whakarite i te nui o te hiahia onāianei i roto 
i te pūnaha. He nui ngā kawenga mahi onāianei, he nui hoki te mutumutu o ngā 
kaimahi, ā, kāore i te tino āhuareka ki ētahi mātanga te mahi; ā, 

 

30.4 Kei roto i te ture ko ngā tūmanako pakari mō ngā ākonga hauā engari kāore 
he aroturuki pūnahanaha mō te āhua o te whakatutuki i ēnei tūmanako, ka 

mutu he tino rerekē te kounga me te wairua manaaki o te mātauranga puta 
noa i ngā kura me ngā kura kōhungahunga. 

 

31 Kei reira anō ngā hiahia kāore anō kia whakatutukihia i roto i te pūnaha me te iti rawa o 
ngā momo me te whānui o ngā tautoko e wātea ana. E tohu ana ngā raraunga SWA mō 
ia ākonga e whitu kei te whiwhi i ngā tautoko matea nui he tata ki te toru kāore i te 
whakatutukihia pea he matea. E whakaatu ana ngā raraunga he nui rawa ngā ākonga 
Māori kei tēnei rōpū. Nā te tōmuri ki te tautuhi i ngā hiahia me te tuku tautoko kei te pā 
tēnei ki te ako me te whanaketanga, ā, ka uaua ake te whakawhiti mai i te kura 
kōhungahunga ki te kura. 

 

Te Wawata mō te Arotake 
 

32 Ko te matakitenga a tēnei Kāwanatanga mō tētahi pūnaha mātauranga tino manaaki 
he whakarite ka taea e ia tamaiti i Aotearoa, ahakoa ō rātau ao, uauatanga ako rānei, 
te whakatutuki ō rātau pūmanawa nohopuku me te momoho i roto i te pūnaha 
mātauranga. Arā, ka mōhio ia tamaiti: 

 

32.1 Kei te tino pīrangitia, ā, kei te uaratia; 
 

32.2 Kei te tuwhera ngā wairua, kei te whai wāhi mai; 
 

32.3 Kei te anga whakamua; ā, 
 

32.4 Kei te whakamarutia, kei te hāpaitia tōna oranga. 
 

33 Ki āhau he mea hira ngā kaupapa marohi kei roto i tēnei pepa mō te whakatutuki i tēnei 
matakitenga, ka mutu ka tautoko ngā huringa e hiahiatia ana i ngā ākonga katoa i tā 
rātau whai i te mātauranga mā tētahi pūnaha e aro nui atu ki a rātau me tō rātau whānau, 
ā, he urupare tēnei ki ō rātau ako, wawata hoki i roto, i tua atu hoki i taua whai 
mātauranga. Ko te hiahia kia whakamanatia ngā tamariki me ngā taiohi katoa puta noa 
i Aotearoa hei whakatutuki i ngā putanga ora mana ōrite. 

 

Ngā mātāpono me ngā pou tarāwaho e ārahi ana i te Arotake 
 

34 Ko te pepa a Te Rūnanga Matua o mua i whai kia whakaaetia te tīmata i te arotake, 
i pūmau ki te waihanga kōwhiringa i roto i te horopaki o ō mātau paiherenga i raro i 
te Upoko 24 o Te Kawenata a Te Kotahitanga o Ngā Whenua o te Ao mō Ngā Tika 
o te Hunga Hauā (UNCRPD), ngā mātāpono o Te Mana Whaikaha4 me ngā wāhi 
putanga o Ka Hikitia – Ka Hāpaitia (Ka Hikitia).5 Kua whakaūngia te hiranga o tēnei 
aronga mā te kōrerorero tahi, ā, i whakaū hoki me ahu mai aua tuku ratonga anamata 
me ngā tautoko mai i te mātauranga manaaki me te aronga Mana Whaikaha. 

 

35 Ko te aronga Mana Whaikaha he hononga i waenga i te Kāwanatanga me te rāngai 
hauātanga. Ko ngā kaha me ngā wawata o te tangata kei te iho, ā, he whakamana i te 
hunga hauā me ō rātau whānau kia nui ake ā rātau kōwhiringa me ō rātau mana mō o rātau 
ao me ngā tautoko ka whiwhi rātau. I roto i te aronga Mana Whaikaha kei waenganui pū te 
reo o te hunga hauā i ngā whakatau katoa me te mōhio anō ka rerekē te tuku whakaaro a 
te whānau me te whanake i a rātau ka whai i te pūnaha mātauranga. 

 

 
4 Te whakamana i ngā mātāpono o Te Mana Whaikaha: Whakapiki mana, kia tōmua te tīmata, mō te tangata, he māmā te whakamahi, ngā 

putanga tauoranga noa, tino rangatiratanga, te tuitui taura here. 
5 Ngā wāhanga putanga o Ka Hikitia: Te Tangata, Te Whānau, Te Kanorautanga, Te Tuakiritanga, Te Rangatiratanga. 

36 I matapakitia anō Ngā Tautoko Akoranga hei tauira poutama o ngā tautoko, ā, he 
ahuwhānui, he hāngai, he takitahi pea ngā tautoko. Mai i taua wā, kua whakapaihia 
ake e te Tāhuhu tana pou tarāwaho tikanga, ā, kua whakahoutia te tauira poutama 
o ngā tautoko ki Te Tūāpapa o He Pikorua (Te Tūāpapa). 

 

37 Kua tawhiti atu Te Tūāpapa mai i te ariā o ngā tautoko ako me ngā ratonga wehe kē, 
motuhake rānei. He arotahi kia mārama ki ngā kaha, ngā wawata me ngā hiahia o ngā 
tamariki me ngā taiohi i ō rātau wāhi rerekē me te hanga mahere mō ngā ara 
mātauranga whaitake me te angitu. Kei roto ko ngā tikanga Te Matua (ahuwhānui), Te 
Kāhui (hāngai) me Te Arotahi (takitahi) (hoahoa 1). 

 
Hoahoa 1: Te Tūāpapa 

 

 

 
38 Kia whaitake ai, ko ngā huringa ka puta i te Arotake me paihere e Te Tūāpapa, ā, 

he tautoko i ngā ākonga i roto i tētahi horopaki mātauranga manaaki. Mō ngā ākonga 
he nui rawa ngā matea, kāore e whirinaki ana ngā tautoko tōtika ki ngā tautoko 
takitahi tauwhāiti anake engari ki ngā tautoko hoki e whakaratoa ana mā ngā tikanga 
mātauranga manaaki i roto i ngā wāhi mātauranga whānui. Mā te noho hāngai ki te 
Takahuritanga Pūnaha Hauātanga me te aronga Mana Whaikaha ki ngā ratonga ka 
āwhina ki te whakarite i te whaitake o ngā huringa e marohitia ana. 

 

39 Ko ngā putanga o te Arotake e tōminatia ana ka tautokona e ngā huringa kua tīmata 
kē puta noa i te mātauranga hei whakatakoto i ngā tūāpapa mō ngā ākonga katoa 
kia uaratia, kia whakamanatia hoki ā rātau akoranga (Te Matua). Kei roto i ēnei mahi 
tūāpapa ko: 

 

39.1 Te rārangi mahi a Mātauranga Kura Kaupapa Māori; 
 

39.2 Te Whakahou i Te Marautanga o Aotearoa me te hoahoa anō i Te 
Marautanga o Aotearoa; 

 

39.3 Te Rautaki Reo Matatini me te Whakawhitiwhiti Kōrero me Hei Raukura Mō 
Te Mokopuna (rautaki mō te reo matatini me te pāngarau); 

39.4 Te Kaupapa Huringa NCEA; 
 

39.5 He pēhea te Utu i Ngā Kura mō Ngā Kaiāwhina; me 
 

39.6 Te hātepe haere tonu mō te whakarite he wātea ake ngā rawa kura. 
 

Kua whakaaroarohia tētahi rārangi huringa 
 

40 I whakatakotohia mai e te Tāhuhu ngā kōwhiringa taumata teitei e toru ki ahau hei 
whakarite i ngā raru kua kitea i roto i te Arotake, mai i te whakakaha i ngā āhuatanga 
onāianei ki tētahi Mana Whaikaha whānui me te aronga Whānau Ora mō te tuku 
tautoko i te mātauranga. 

 

41 Kei te rapu au i te whakaaetanga a te Rūnanga kia neke haere atu i roto i te wā ki 
tētahi aronga tauira rerekē, me te āhua whakakaha i te pūnaha onāianei i te wā poto, 
ā, me te titiro atu ki te āta whakauru atu ki Te Mana Whaikaha me te Whānau Ora ki 
tōna whānuitanga ka taea i te wā roa ina ū ana te hōrapa ā-motu. Ka whakaratoa e 
tēnei aronga te nuinga o ngā putanga o te Arotake me te neke haere i te pūnaha ki te 
whakatutuki i te matakitenga. 

 

Aronga Tauira Rerekē ki te Huringa 
 

42 E marohi ana ahau i tētahi aronga tauira rerekē ki te āhua o te toro me te whakarato i ngā 
ratonga. E paiherea ana te tauira rerekē e tētahi aronga ā-tika hei whakaū i ngā paiherenga 
o tō tātau kāwanatanga ki te UNCROC me te UNCRPD. E whai ana ki te whakatipu i te 
aronga hononga i waenga i te ākonga, tōna whānau me te kura kōhungahunga, te kura 
rānei. Ka whakamana tēnei aronga hononga i ngā ākonga me ngā whānau kia nui ake 
ngā kōwhiringa me te mana mō te āhua o te tautoko ki a rātau. 

 

43 Ka pai ake te mahi a tēnei hononga ina whakaae ngā kaiwhakaako kei runga katoa i a 
rātau te tiaki i ngā ākonga katoa kei raro i a rātau. Mō tēnei me neke ngā waiaro me ngā 
whanonga pūmau mō ngā matea tautoko ako puta noa i ngā taumata katoa o te pūnaha 
mātauranga, tae atu ki ngā kaiārahi kura, kia manaakitia, kia uaratia ngā ākonga katoa i 
tō rātau hapori kura kōhungahunga, kura rānei. 

 

44 Ka āwhina te neke ā-waiaro nei ki te tuitui hononga ā-mātauranga kaha i waenga i ngā 
kura kōhungahunga/kura me ngā ākonga me ō rātau whānau. Ka whakamanahia ngā 
ākonga me ō rātau whānau ki te kōrero mō ngā tauārai kei te pā ki te ākonga ki ō rātau 
kaiwhakaako, me te whakaae tahi he aha ngā tautoko e hiahiatia ana mō rātau kia tino 
whai wāhi atu, anga whakamua me te whakatutuki i roto i tō rātau mātauranga. 

 

45 Ka tuku te tauira hanumi i ngā ara me ngā whai wāhitanga maha hei toro i ngā tautoko 
rerekē e ai ki ngā mea tino whaitake mō ngā tamariki/taiohi me ō rātau whānau, me te 
pupuri i ētahi āhuatanga o te pūnaha onāianei. Ka taea ngā tautoko e te katoa, ka māmā 
noa te whai mārama me te wherawhera, ā, he reo māmā noa. 

 

46 I taua wā anō, mā te aronga tauira hanumi ka taea tonu e te Tāhuhu, ngā ratonga me 
ngā kura te toha ngā rauemi mā ngā āhuatanga e tino whakatutuki ana i ngā hiahia o 
ngā kaiako me ngā kaimahi tautoko kei runga i a rātau ki te whakarato i te mātauranga 
manaaki ki ā tātau ākonga. Ka noho tonu ko te Tāhuhu te kaipupuri pūtea mō ngā 
tautoko akoranga hei whakarite ka ōrite te toha i ngā rauemi mātanga whāiti me te 
whakahaere i ngā tohanga ohu mahi, otirā ngā mātanga tautoko akoranga. 

47 He rerekē tēnei mai i te pūnaha onāianei, arā he whāiti, he mārō me te aro ki te 
takarepa. Me kī he tūmau me te tūtohu kē ngā tautoko i te nuinga o te wā, ā, ko te 
mutunga atu ka whakangoikore i ngā whānau. Hei tauira, me whai te ākonga e ū ana 
ki ngā paearu mō te Kaupapa Rauemi Haere Tonu (ORS) i tētahi pakeke hei 
whakahaere i tētahi puka tono tino whānui, ā, kātahi ka tukuna atu ki tētahi rōpū 
whakaū kia whakaaetia. Ko te rōpū whakaū ngā kaiwhakatau, ā, mēnā ka whakaaetia 
e rātau te tono, ka āhei atu te ākonga ki tētahi kohinga tautoko (te maha o ngā haora 
kaiāwhina, wā kaiako mātanga me tētahi takuhe taonga) kāore i te hāngai ki ngā 
hiahia o te ākonga. 

 

48 Heoi, ko tā te aronga tauira hanumi he whakakotahi mai i te ākonga, tōna whānau, te kura 
me ngā kaimahi a te Tāhuhu o te rohe ki te tautuhi i ngā hiahia o te ākonga me ngā 
kaiwhakaako e pae ana i a rātau. I tēnei aronga, ko te ākonga me tōna whānau te iho o 
ngā whakatau tikanga mō te kohinga me te momo tautoko e hiahiatia ana. Ko ngā 
whakatau mō te kohinga tautoko hāngai ake ka whakaritea tahitia i waenga i te ākonga, 
te whānau, te kura me ngā kaimahi a te Tāhuhu o te rohe, kaua mā tētahi rōpū ā-waho 
kē kāore nei i te paku mōhio ki te ākonga, ā, ka taea e te ākonga me te whānau te kōwhiri 
he aha ngā tautoko ka tino whakatutuki i ō rātau hiahia. 

 

Ngā tūāpapa mō te huringa 
 

49 I tautuhia e te Tāhuhu ngā tūāpapa matua e whitu mō te huringa hei tautoko i te 
hoahoa me te whakatinanatanga o te aronga tauira rerekē. E ōrite ana ēnei tūāpapa 
matua ki ngā tūtohutanga a ERO i roto i ana aromātai o te tuku mātauranga ki ngā 
ākonga hauā i roto i ngā Kura Kōhungahunga me ngā Kura. 

 

He pūnaha tuku ratonga hou 
 

50 Ka hangaia e tētahi aronga whakarato ratonga hou ngā pūnaha i waenga tari hāngai, 
pipiri, māmā hoki ki te wherawhera e tautoko ana i ngā hiahia kanorau me te matatini. 
Me whai i tētahi pūnaha takohanga e whakapiki ana i te angitu ā-mātauranga mō 
ngā ākonga me te whakarite ka uru mai te wairua auaha ki te āhua o te tuku tautoko. 

 

51 Kei roto i te aronga ko tētahi mahi kaitūhono hei tuitui hononga kaha me te ākonga 
me tōna whānau me te haere ngātahi i tōna taha i tāna whai i te mātauranga. He 
mahi hira tā te kaitūhono ki te āwhina i te ākonga hauā ki te kimi i ngā utauta me ngā 
rauemi hei tautoko i tōna kaha ki te whakatau tikanga i a ia ka neke haere i roto i te 
pūnaha mātauranga. Ka mahi tahi tēnei tangata me te tamaiti/taiohi me te whānau 
ki te hanga i ngā tautoko tika mō tā rātau tamaiti me ō rātau pakeke. Ka taea e ngā 
Kaitakawaenga Tautoko Akoranga te mahi kaitūhono, he tūranga hou rānei tēnei. 
Me waihanga ēnei taipitopito. 

 

52 Ka mahi tahi te Tāhuhu i te taha o Whaikaha i a rātau e whakatinana ana i tētahi aronga 
Mana Whaikaha ki ngā ratonga tautoko hauā ki te motu whānui hei whakarite ka 
whaitake te mahi a te aronga tuku ratonga hou mō ngā tautoko ako i te mātauranga mō 
ngā ākonga hauā me ō rātau whānau. Kei roto i tēnei ko te wetewete haere anō he aha 
te āhua o tētahi aronga Mana Whaikaha i roto i te mātauranga hei whakatutuki i te 
paiherenga o te kāwanatanga ki te hōrapa ā-motu o Te Mana Whaikaha me te waihanga 
i tērā ki roto i te hoahoa me te whakatinanatanga o te pūnaha tautoko akoranga hou. 
Otirā, e tūmanako ahau ka nui ake ngā kōwhiringa me te mana i te aronga Mana 
Whaikaha mō ngā ākonga me ō rātau whānau mō te whiriwhiri he aha te āhua o te 
tautoko ki a rātau. 

53 Ka noho te mana o te mahere matawhānui mō ia ākonga ki te ākonga me tōna 
whānau, ā, ka whai i te ākonga puta noa i tāna whai mātauranga, e tautoko ana i a 
ia i roto i ana whakawhitinga ki ngā kura me ngā wāhi hou. Ka whakamana te mahere 
matawhānui i te mahi hurihuri a te whānau i roto i te tautoko i ngā ākonga me te 
whakatau tikanga mō te nui me te momo tautoko ka whiwhi rātau. Ka āwhina tēnei i 
ngā ākonga ki te whakanui ake i tō rātau kaha me tō rātau āheinga ki te whakatau 
tikanga i roto i ngā whakawhiti hira o tō rātau ao, i runga i te tikanga ōrite ki ērā o 
rātau kāore i te hauā. Ka whakakotahi mai i te mahere matawhānui ngā mahere 
rerekē me ngā tūmomo mahere katoa e whakamahia ana i roto i te mātauranga, tae 
atu ki ngā mahere mātauranga takitahi (ngā IEP). 

 

Ngā tautoko tino hāngai 
 

54 E marohi ana ahau ki te whakakapi i ngā whakaritenga tono onāianei kia āhei atu ki 
ngā tautoko. Kua whakahauhia e au te Tāhuhu ki te tūhura ka pēhea pea te mahi a 
tētahi aronga ā-aromatawai hei tautuhi i ngā matea. Ina aromatawaitia he matea, ka 
honoa ngā tautoko ki te matea, kaua te pātai mō ngā tono. Ka mahi tahi te Tāhuhu me 
Whaikaha me Oranga Tamariki mō ēnei i te kauneke haeretanga. 

 

55 I roto i te wā ka nui ake te kōwhiringa a ngā ākonga me ngā whānau mā te waihanga i 
ngā kohinga tautoko hāngai tonu. Ka wātea ēnei tautoko mō te wā e hiahia ana te ākonga. 
Ko ngā tautoko onāianei he maha ōna wāhanga, pērā i te ORS, ka taea te wāwāhi ki ōna 
wāhanga ake.6 

 

He kōtuinga kura kōmitimiti me te manaaki 
 

56 E hiahia ana ahau kia neke te mātauranga ki tētahi kōtuinga kura manaaki me te 
kōmitimiti ko ngā ākonga katoa kei te hiahia tautoko atu anō mō te ako ka whai hua mai 
i te ako i te taha o ō rātau hoa ako i tō rātau kura o te rohe me te kore e aukatia mai i 
ngā mōhiotanga mātanga. [9(2)(f)(iv) KUA HUNAIA] 

 
 

[9(2)(f)(iv) KUA HUNAIA] 
 
[9(2)(f)(iv) KUA HUNAIA]7 

 

Ngā tautoko ako mō ngā whānau Māori me ō Te Moananui-a-Kiwa ka hangaia e ngā 
hapori Māori me Te Moananui-a-Kiwa 

 

59 He nui rawa ngā ākonga Māori kei te whiwhi ratonga tautoko ako, 15% ngā ākonga 
Māori kei te whiwhi tautoko kotahi, neke atu rānei, tēnā i ngā ākonga 10% o Te 
Moananui-a-Kiwa me te 12% o ngā ākonga Pākehā. I tua atu i tēnei, ko ngā tautoko 
e whiwhi ana rātau me kī kāore i te ū ki ngā tikanga, kāore i te tika te reo. 

 

60 E pūmau ana ahau ki te tuitui hononga me te Māori, ngā iwi me ngā hapori me ngā 
whānau o Te Moananui-a-Kiwa ki te waihanga i ngā tautoko me ngā ratonga e ū ana 
ki ngā hiahia o ngā whānau. Kei roto i tēnei ko te whakarite wāhanga mō te tino 
rangatiratanga mō te Māori ki te whakatau he aha e hiahiatia ana mō te Māori, ā, me 

 
6 Ka takea mai ngā pūtea ORS mai i te maha o ngā haora tauwhāiti a ngā kaiako, ngā tautoko kaiako mātanga me tētahi takuhe taonga 

whāiti. Kāore ngā rahinga i tae mai i te ngāwari. 
7 9(2)(f)(iv) KUA HUNAIA 

te āhua pai rawa e taea ai tēnei, pērā i te whakanui ake i ngā mātanga tautoko 
akoranga me ngā kaiako e matatau ana ki te reo Māori. 

 

61 Hei tīmata i ēnei mahi, ka whakaurua mai e te Tāhuhu ngā kitenga me ngā 
tūtohutanga hira ka ahu mai i te uiui a te Komiti o Ngā Take Māori ki ngā tautoko ako 
mā ngā ākonga Māori, tae atu ki ngā mahi me Te Pae Roa me Te Matakāhuki mō te 
rārangi mahi mātauranga arareo Maori. 

 

62 Ka mahi tahi anō te Tāhuhu me ngā hapori o Te Moananui-a-Kiwa mō te āhua o ngā 
tautoko mā ā rātau tamariki/taiohi, ā, me pēhea te tino whakarato i aua tautoko. Ka 
whakamahia e te Tāhuhu tana Mahere Mahi mō Te Mātauranga Te Moananui-a-
Kiwa 2030 hei ārahi i ēnei mahi.8 Mā tēnei ka whakarite kei te tauutuutu te mahi tahi 
a te Tāhuhu me ngā hapori kanorau o Te Moananui-a-Kiwa hei urupare ki ngā hiahia 
kāore anō kia whakatutukihia. 

 

He ohu mahi ngākau titikaha, mātau e whai kaha ana ki te urupare 
 

63 Ko te whakatinanatanga o ngā huringa e rārangi ana i runga ake kei te kaha o te ohu mahi 
ki te urupare ki tēnei tikanga hou o te tautoko i ngā ākonga whai matea nui rawa. Kei roto 
i tēnei ko ngā kaiako, ngā kaiāwhina, ngā kaiārahi kura, me ngā mātanga tautoko 
akoranga. Me whai neke anō i tēnei ngā waiaro me ngā whanonga pūmau mō ngā 
matea tautoko ako puta noa i ngā taumata katoa o te pūnaha mātauranga, tae atu ki 
ngā kaiārahi kura, kia manaakitia, kia uaratia ngā ākonga katoa i tō rātau hapori kura 
kōhungahunga, kura rānei. Me mātua whakarite tātau kei te māia, angitu me te whai 
kaha te ohu mahi ki te urupare. He uaua pea te whakatinana i tēnei nā ngā uauatanga 
o te whakatutuki i ngā matea maha o ngā ākonga tokomaha i roto i te akomanga. 

 

64 Me āhei atu ngā kaiwhakaako ki ngā tautoko e hiahia ana rātau i te wā e hiahia ana 
rātau, kia ngākau titikaha ai tā rātau hanga mahere me te whakarato i tētahi 
marautanga manaaki. Ka whakarato i te marau manaaki ko te whakaakoranga, 
akoranga me te aromatawai e hāngai ana ki ngā matea o ia tamaiti/taiohi, me te 
tuitui hononga pai me te manaaki, te honohono tahi, me te wairua toi whenua mō 
ngā tamariki/taiohi katoa. Ka roa te wā mō ēnei huringa, ā, me whakawhānui ake 
mai i ngā huringa taketake e mahia kētia ana i te wā nei i roto i te mātauranga. 

 

65 He mea nui hoki te tuku rawa ki ngā iwi me te Māori ki te waihanga tauira hou mō 
ngā tūranga ohu mahi mātanga, kaua e pōhēhē noa iho me whakamahi noa i te 
tauira tautoko Pākehā i roto i ngā kura kaupapa Māori. 

 

66 Ka nui ake i te aronga hou te hiahia ki ngā ratonga i te mea ka kitea ngā matea 
onāianei kāore i te whakatutukihia. Me kimi e te Tāhuhu ngā tauira me ngā utauta 
hou kia pai ake te hōrapa o ngā tautoko mātanga puta noa i te motu. Kei roto i tēnei 
ko te pai ake o te whakamahi i ngā hangarau matihiko. 

 

 
8 Kei roto i Te Mahere Mahi mō Te Mātauranga Te Moananui-a-Kiwa 2030 ko ngā nekehanga pūnaha hira e rima: Ka tauutuutu te mahi tahi 

me ngā hapori o Te Moananui-a-Kiwa hei urupare ki ngā mate kāore anō kia whakatutukihia, me te aro tuatahi atu ki ngā matea i ara ake i te 

mate urutā KOWHEORI-19; Te whakatūtaki i te kaikiri me te whakawātea pūnahanaha i roto i te mātauranga; Te whakamana i ia kaiako, 
kaiārahi, ngaio mātauranga hoki kia ōrite te mahi kia mātau ki ngā tikanga o ngā ākonga rerekē o Te Moananui-a-Kiwa; Te mahi me ngā 

whānau ki te hoahoa i ngā whai wāhitanga mātauranga i te taha o ngā ākonga, ngā kaiārahi me ngā ngaio mātauranga hei whakatutuki i ngā 

tūmanako mō te ako me te whai mahi; me te Whakatipu, pupuri me te uara i ngā kaiako, ngā kaiārahi me ngā ngaio mātauranga tino matatau o 
ngā iwi rerekē o Te Moananui-a-Kiwa 

He tauira tuku pūtea hou hei tautoko i tētahi aronga tino hāngai, ngāwari hoki 
 

67 He whāiti rawa te tauira tuku pūtea onāianei, ā, ka puta i tēnei te wairua whakatepe i 
roto i te rāngai mātauranga me ngā whakapoapoa kino kāore i te hiahiatia. E marohi 
ana ahau kia neke ki tētahi tauira tuku pūtea matapae e pai ake ai te noho a te pūnaha 
ki te urupare ki ngā matea o ngā tamariki me ngā taiohi i a rātau e neke haere ana i 
te ara akoranga. Ka herea mātau e tēnei ki te kohikohi i ngā raraunga me te waihanga 
i ngā hanganga hei tautoko i tēnei tauira. 

 

68 Kua tīmata ngā mahi a te Tāhuhu mō tētahi tauira pūtea hei whiriwhiri i ngā utu o ngā 
kōwhiringa rerekē mō te whakatutuki i ngā matea kāore anō kia whakatutukihia. Ka 
āwhina te tauira tuku pūtea hou ki te whakatau tata i ngā utu o te whakatutuki i ētahi, te 
katoa rānei o te rahinga o ngā matea kāore anō kia whakatutukihia i roto i te pūnaha. E 
tohu ana te tātari SWA he tata ki te rima ōrau o ngā ākonga kāore e kore he matea nui 
tā rātau kāore anō kia whakatutukihia i ētahi wāhanga o tā rātau whai mātauranga. Ko 
te tikanga o tēnei i tētahi tau tata ki te 25,000 ngā ākonga kāore i te whiwhi i ngā tautoko 
e hiahia ana rātau kia tōtika ai te toro atu me te wāhi atu ki ngā kura kōhungahunga, 
kura rānei. 

 

69 [9(2)(f)(iv) KUA HUNAIA] 
 

Kaha ake te kōmitimiti me ētahi atu tari 
 

70 E tono ana ahau kia paihere te Rūnanga Matua ki te kauneke haere i te whanaketanga 
o tētahi pūnaha i waenga tari hāngai, pipiri me te māmā ki te wherawhera e tautoko ana 
i ngā matea kanorau me te matatini, kia kotahi anake te kōrero a ngā ākonga me ō rātau 
whānau i te āhuatanga mō rātau, ā, ka tuarihia aua mōhiohio ki te hunga e hiahia ana. 

 

71 Me matawhānui te urupare a te kāwanatanga mō tēnei. Hei tauira, e paihere ana te 
Rautaki Oranga o te Tamaiti me te Taiohi ki ngā tari e mahi tahi ana ki te whakapai ake 
i tā tātau pūnaha tautoko mā ngā tamariki, whānau hoki i roto i ngā rā 1000 tuatahi ā, 
me ngā tau tuatahi o te ao o te tamaiti. Ka mārō te haere ki te whakatutuki i tēnei i te 
whakatūnga o Whaikaha, te hōrapa i Te Mana Whaikaha me Whānau Ora. Ko tāku e 
marohi ana kia mahi tahi ki te waihanga kōwhiringa mō tēnei wāhanga. 

 

72 Ko te Arotake te Mahi 8 o Te Mahere Mahi a Oranga Tamariki, e whakatakoto ana me 
pēhea te mahi tahi a ngā tari ki te ārai atu i te whakamamae, me te hāpai i te oranga o 
ngā tamariki me ngā taiohi e noho mōrea ana ki te uru atu, kua uru kē atu rānei ki ngā 
pūnaha a Oranga Tamariki. 

 

He tino nui ngā huringa, ā, me haumi haere tonu ki ēnei 
 

73 He nui ngā tūāpapa matua e whitu, ka mutu e tohu ana i ngā mahi tino nui me oti e 
tika ai tētahi pūnaha tōtika mā ngā ākonga whai matea nui. Ka tino rerekē te pūnaha 
e rapu ana ki ngā whakatutuki i ngā matea o ngā ākonga ina tautuhia mai i tā tātau 
pūnaha onāianei, ko tā tēnei ka penapenahia ngā rauemi e ai ki ngā tono tautoko. 

 

74 Nā te nui me te whānuitanga o te huringa, me te hiahia kia haere tonu ngā haumi 
nui, kua tīmata te Tāhuhu ki te hanga i tētahi Pūtake Pakihi Pai Ake. Ka tuku pūrongo 
ahau ki te Rūnanga Matua hei te Hune 2023 me tētahi rārangi mahi taumata teitei 
hei tautoko i te whakatinanatanga o te tauira hou i roto i ngā tau e rua, e rima me te 
tekau e heke iho. 

75 He mea hira tonu kia tika tēnei mō ngā ākonga hauā, he maha rātau he whai matea 
nui. Nō reira, e marohi ana ahau kia mahi tahi te Tāhuhu me Whaikaha ki te 
waihanga he aha te āhua o tētahi aronga Mana Whaikaha i roto i te mātauranga hei 
whakarite kei te hāngai te pūnaha hou ki ngā mātāpono o te aronga Mana Whaikaha 
me te hōrapa ā-motu me te whakauru i aua huringa ki te hoahoa me te 
whakatinanatanga o te pūnaha tautoko ako hou. [9(2)(f)(iv) REDACTED] me hanga kia 
nui ake ngā kōwhiringa me te mana mō ngā ākonga me ō rātau whānau mō te 
whiriwhiri he aha te āhua o te tautoko ki a rātau. 

 

76 E mōhio ana ahau me noho ngā tamariki me ngā taiohi ki te iho o ngā mahi me ngā 
whakatau katoa, ā, e tino mārama rawa atu te hunga e mahi tahi ana me ngā tamariki 
me ngā taiohi ki ngā matea o ngā ākonga. He mea taketake ō rātau mōhio ki te hoahoa 
o ngā huringa wā roa e hiahiatia ana hei whakatutuki i te pūnaha anamata e hiahia ana 
mātau. Ka mahi tahi te Tāhuhu, otirā Te Mahau, i te taha i a rātau mō te hoahoa me te 
whakatinanatanga anamata. 

 

Kua tīmata te Tāhuhu ki te mahi i ngā tūāpapa mō te huringa 
 

77 Kua roa rawa e tāria ana e ngā taiohi maha, ō rātau whānau me ō rātau kaitaunaki i 
roto i te rāngai mō ngā huringa. He mea nui kia whakamahia e tātau ngā tirohanga 
kua riro mai i te Arotake hei tuku i ngā huringa ka taea e tātau i tēnei wā. [9(2)(f)(iv) 

KUA HUNAIA]  Engari, kāore e puta he huringa whānui i ēnei ki ngā wheako onāianei, 
ngā pānga nui inamata rānei. 

 

78 Kua tīmata kē ngā mahi mō te neke i te pūnaha me te whakatinanatanga o te Tauira 
Whakarato Tautoko Akoranga (LSDM), Ngā Kaitakawaenga Tautoko Akoranga 
(LSC), me Te Tūāpapa. Kei roto te nuinga o ngā kura me ētahi kura kōhungahunga 
i tētahi kāhui akoranga mā te LSDM. Mā te LSDM ka taea e ngā kāhui te whakatau 
tikanga paetata mō ngā otinga paetata mā roto i ngā ratonga tautoko akoranga 
urupare, wātea ki te katoa me te whakauruuru. 

 

79 I tēnei wā he tata ki te 623 ngā LSC i roto i te rāngai kura. He mahi matua tā ngā LSC 
nō te LSDM. Ko tā rātau he whakarite kei te āhei atu ngā tamariki me ngā taiohi hauā 
me ngā matea akoranga tāpiri ki ngā ratonga e hiahia ana rātau. E tūmanakohia ana 
ka mahi tahi ngā LSC me te ākonga me tō rātau whānau me te kura hei āwhina ki te 
tautuhi me te hanga mahere mō ngā matea tautoko akoranga o te ākonga. Kua oti te 
aromātai tuatoru me te whakamutunga o te hōrapa i ngā LSC. Ko ngā mahi ake hei 
urupare ki ngā whai wāhitanga paetata kia pai ake te whaitake o te tūranga LSC ka 
whakaurua ki te Rārangi Mahi LSDM. Ka tuku anō te pūrongo Aromātai i ngā mōhiohio 
whai uara hei whakamōhio atu i ngā wāhanga o ngā LSC ā muri ake, [9(2)(f)(iv) KUA 

HUNAIA] 
 

80 Kei te wāhanga whakamutunga e rua a Te Tūāpapa o tōna whakatinanatanga, e 
arahina e Ngā Tari ā-Rohe o Te Tāhuhu me ngā tautoko a te Tari Matua. Kei te 
whakatinanahia me ngā kaimahi a te Tāhuhu me ngā Kaiako Rauemi: Akoranga me te 
Whanonga (RTLB). Ko ngā mahi whai ake he whakatinana puta noa i ngā kaimahi 
katoa o ngā kura me ngā kura kōhungahunga hei whakarite i te pou tarāwaho tikanga 
puta noa i te poari. 

 

81 Kāore e puāwai katoa ngā painga o te LSDM, ngā LSC me Te Tūāpapa i te mea he 
whāiti te pūnaha onāianei, ā, he mea hanga i runga i te hōtaka. Ko te āhuatanga ngāwari 
me te whakauruuru o te mahi e marohitia ana i roto i tēnei pepa ka whakatika i tēnei 
raru me te hanga i ngā āhuatanga tika mō te LSDM me Te Tūāpapa kia tōtika te 
whakatinana. 

[9(2)(f)(iv) KUA HUNAIA] 
 
[9(2)(f)(iv) KUA HUNAIA] 

 
 

Ngā Whakahīrautanga ā-Ture 
 

84 Kāore he whakahīrautanga ā-ture e ara ake ana i tēnei pepa. Engari, i te wā e anga 
whakamua ana ngā tūtohutanga kei reira anō pea ngā whakahīrautanga ā-ture. Hei 
tauira, te whakahou i te Ture Mātauranga me te Whakangungu 2020 kia taea ai te 
rēhita takirua i waenga i ngā kura mātanga me ngā kura o te rohe. 

 

Tauākī Pānga ā-Ture 
 

85 Kāore i whakaurua ki tēnei pepa tētahi Tauākī Pānga ā-Ture (RIS). Ka whakaotihia 
tētahi RIS mēnā e hiahiatia ana i te wāhanga whanaketanga me te hoahoa o ngā 
mahi. 

 

Ngā Whakahīrautanga Taupori 
 

86 Ka tautoko te Aronga Tauira Rerekē ki te huringa i te whakaiti i ngā āhuatanga tautika-
kore mō ngā rōpū matua i roto i te pūnaha mātauranga. Ko ngā tamariki me ngā taiohi te 
iho o tēnei Rautaki, ā, ka mahi ngā tūāpapa katoa e marohitia ana hei tuku i ngā putanga 
pai ake mō ngā ākonga. Kei roto i te rārangi i raro ko ngā rōpū taupori tauwhāiti ki te 
Arotake me ngā pānga. 

 

Rōpū taupori He pēhea te whai pānga pea o te kaupapa marohi ki tēnei rōpū 

Māori Nui rawa ngā ākonga Māori kei roto i ngā ratonga tautoko ako, ka 
mutu ko ngā tautoko e whiwhi ana rātau i te nuinga i te wā kāore i te 
hāngai ki ngā tikanga, ki te reo rānei. E whai ana ngā tūāpapa mō ngā 
huringa ki te whakanui ake i te maha o te hunga kōrero i te reo i roto i 
te ohu mahi whakaako, mātanga hoki me te tuku rawa ki ngā iwi kia 
hangaia mai ngā tauira tautoko tōtika e pā ana ki ngā tikanga mō ngā 
tūranga ohu mahi mātanga. Ko ngā tautoko me ngā ratonga e ū ana ki 
ngā hiahia o te whānau ka hangaia anō i te taha o te Māori me ngā 
iwi. 

Te hunga hauā Ka pā ki te hunga hauā te aukatinga mai i ngā wāhi kura o te rohe, ā, 
e whakahaere tonu ana ētahi kura motuhake hei hinonga wehe kē 
ahakoa ō mātau paiherenga ki Te Kawenata a Te Kotahitanga o Ngā 
Whenua o te Ao mō Ngā Tika o te Hunga Hauā (UNCRPD) hei 
whakarite i tētahi pūnaha mātauranga manaaki i ngā taumata katoa. 
Ko te whai a te kōtuinga kura kōmitimiti he tango i ngā pūnaha 
whakarara o ngā tautoko e wehe ana i ngā ākonga hauā me te 
whakarite ka whakauruuru ake ēnei wāhi motuhake me ngā kura o te 
rohe. Mā tēnei ka taea e ngā ākonga te neke i waenga wāhi e ai ki tō 
rātau hiahia i taua wā. Ka arotahi anō ki te whakatipu i te kaha o te 
ohu mahi ka āwhina ki te werowero i ngā whakaaro o te whakaiti 
hauātanga. 

Rōpū taupori He pēhea te whai pānga pea o te kaupapa marohi ki tēnei rōpū 

Te Moananui-a-
Kiwa 

E ai ki te tātaritanga SWA mā te whakamahi i te IDI, ko ngā ākonga uri 
Moananui-a-Kiwa he nui rawa te 3+, he tino nui rānei ngā matea ako. 
Nā te whai i ngā matea matatini ka toro pea i ngā tautoko mai i ngā 
ratonga maha me te uru pea ki te whakaritenga mō ia tautoko 
motuhake. Ko ngā tūāpapa mō te huringa ka whakakapi i ngā 
whakaritenga tono onāianei mō te āhei atu ki ngā tautoko me tētahi 
aronga aromatawai matea ka whakahāngai i ngā tautoko ki ngā matea 
o te ākonga. Ka tautokona anōtia ngā whānau o Te Moananui-a-Kiwa 
me ngā hapori ki te hanga i ngā tautoko tika i raro i ā rātau tikanga e 
tino ū ana ki ō rātau hiahia. 

Ngā hapori 
tuawhenua 

Kei reira ngā ngoikoretanga e mōhiotia ana mō te toro i ngā tautoko i 
ngā hapori tuawhenua me te mamao, ā, ko te tikanga e hōrapa ana te 
ohu mahi onāianei i ngā pokapū tāone. Ko ngā tūāpapa mō te huringa 
ka whakatakoto kei hea ngā ngoikoretanga o te ohu mahi me te 
whiriwhiri me pēhea e auaha ake tā tātau urupare ki ngā hiahia. 

Ngā tamariki 
Oranga 
Tamariki e 
tiakina, e 
whakamaruhia 
ana 

E mōhiotia ana he nui ngā matea matatini o ngā tamariki kei te tiakina, 
kei te whakamarutia e Oranga Tamariki engari i te nuinga o te wā 
kāore i te whakaritea e ngā tari. Kei reira ngā ngoikoretanga o ngā 
tautoko mā ngā tamariki he nui ngā matea i roto i te pūnaha Oranga 
Tamariki. Ka noho ngā tūāpapa mō ngā tuku i ngā huringa ka tuku 
ratonga ā-whētuki ngāwari e tautoko ana i te toronga a ngā tamariki 
me ngā taiohi ki te mātauranga kei raro i te tiaki me te whakamaru a 
Oranga Tamariki me ngā pūnaha ture taiohi. 

Ngā hapori 
mātāwaka 

Kei roto anō ngā ākonga matea nui i te whānuitanga o te Arotake nō 
ngā hapori mātāwaka hoki, ā, he tamariki/taiohi hoki kei te ako i te reo 
Ingarihi (ELL). E ai ki ngā raraunga 2021, tata ki te 56,000 ngā ELL i 
roto i ngā kura. He hauātanga anō pea ō ēnei ākonga, he iokanorau, 
ētahi atu matea rānei i roto i te akomanga me nui te whiwhi tautoko. 
Ka whiwhi painga ēnei ākonga mai i ngā huringa e marohitia ana i roto 
i tēnei pepa. 

 

Ngā Tika Tangata 
 

87 E hāngai ana ngā kaupapa e marohitia ana i roto i tēnei pepa ki ō mātau herenga i 
raro i te Pire Tika Tangata o Aotearoa 1990 me te Ture Tika Tangata 1993. 

 

Ngā whakawhitiwhiti kōrero 
 

88 I roto i te tuhi hukihuki i tēnei peka, i kōrerorero tahi ki ēnei tari e whai ake: Te Puni 
Kōkiri; Te Manatū mō Ngā Iwi o Te Moananui-a-Kiwa; Te Tari Mātāwaka; Oranga 
Tamariki; Te Manatū Whakahiato Ora; Whaikaha; Te Amorangi Mātauranga Matua; Te 
Tari o Te Pirimia me te Kōmiti Matua; Child Wellbeing Poverty Reduction Group; Te 
Manatū Whakahiato Taiohi; Te Toihau Hauātanga, Te Kaikōmihana Tamariki me Te 
Tai Ōhanga. 

Kōrero a te Rōpū Tohutohu 
 

89 I whakatūria e te Tāhuhu tētahi Rōpū Tohutohu hei tautoko i te Arotake. I tuku 
tohutohu te Rōpū, ō rātau pūkenga, ngā mōhiotanga mō te kaupapa, ngā mōhio me 
ngā tirohanga puta noa i te hātepe. 

 

90 I āta kōrero te Rōpū me whai huringa takahuritanga hei hanga i tētahi pūnaha rere 
pai me te māmā e aro ana ki ngā hiahia me ngā reo o ngā ākonga me ō rātau 
whānau. He mea nui kia tautokona ngā whānau kia noho tonu ki a rātau te mana mō 
ō rātau matea tautoko e te katoa kei roto i te pūnaha, ā, ka whiwhi tā rātau tamaiti, 
taiohi rānei i ngā tautoko ako ina hiahia, ā, kāore e tōmuri. Kei te hiahia rātau ki te 
kite i te mātauranga manaaki me tētahi pūnaha he honohono ake, he mahi tahi i roto 
me waenga rāngai, he ngāwari me te urupare ki te ākonga me ō rātau whānau, ā, 
ka whai i tētahi aronga ā-kaha. 

 

91 Kua whakamōhiotia atu te Rōpū mō te pūtake o tētahi aronga tauira rerekē e takahuri 
ana i te pūnaha onāianei mō ngā whānau me te noho pūmau tonu mō ngā ratonga 
me ngā kura hei rēhita me te tautoko ākonga. Ko te mea pai ki te Rōpū ko tētahi 
aronga Mana Whaikaha, inā, me whānui ake, me māia ake ngā huringa hei 
whakarite he takahuri mō ngā whānau. 

 

92 Ko ētahi atu whakahokinga kōrero hira mai i te Rōpū mō ngā āhuatanga o tētahi 
pūnaha hou e hiahiatia ana hei whakatutuki i te takahuritanga ko te: 

 

92.1 Whai i tētahi hātepe aromatawai kotahi, mahere hoki e tautokona ana e tētahi 
pokapū rauemi e māmā ai te toro mā ngā whānau me ngā kura, kia kore ai e 
mate ki te tohutohu haere. Tērā pea he wāhi kotahi mō ngā mea katoa. Me 
matawhānui, me aro te mahere ki te whānau, ā, me urutau ngā rauemi ki ngā 
hiahia hurihuri o te ākonga me ō rātau whānau; 

 

92.2 Me whai ohu mahi pūmau, tūturu ake (me ngā kaiāwhina) hei whakarite kei reira 
te kaha me te āheinga ki te urupare. Kei roto i tēnei ko te whakarato i te Ako me 
te Whakangungu Ngaio (PLD) mō te hauātanga, hoahoa ahuwhānui mō te ako 
me ngā urupare ā-whētuki, ko te tikanga ka haere tonu, ā, he waiwai. E hiahiatia 
anō ngā tautoko kia taea e ngā kaimahi te whai PLD; 

 

92.3 Ko te hiahia kia rawaka te tuku rawa me te whakarato tautoko tōtika ki ngā 
kaiwhakarato ratonga/kura/ECE mai i te mātauranga kōhungahunga tae atu ki 
te mātauranga matua; 

 

92.4 Te whakarite e paiherea ana te hanga me te whakatinanatanga o tētahi 
pūnaha hou e Te Tiriti o Waitangi, ngā mātāpono Mana Whaikaha, Whānau 
Ora me te UNCRPD; 

 

92.5 Te whakatū i tētahi tikanga pai ake o te āta tirotiro me te aromātai i te pūnaha kia 
mārama ai me pēhea te whakakaha i ngā tautoko, he tauira, mā ngā tikanga 
mātauranga manaaki. Ko ngā huringa i kitea nā te āta tirotiro me te aromātai me 
tōtika te whakatinana. 

Ngā Whakawhitiwhiti Kōrero 
 

93 Whai muri i ngā whakatau a te Rūnanga Matua, ko tāku e marohi ana kia tukuna 
tēnei pepa me te whakapuaki i te whanaketanga o te pūnaha tautoko hou. Kei roto i 
tēnei ko ngā taipitopito taumata teitei mō ngā mahi whai ake mō te kauneke haere i 
ngā āhuatanga o te pūnaha hou. 

 

Pānui Kakama 
 

94 E whakarite ana kia āta tukuna e au te pepa a Te Rūnanga Matua me ōna āpitihanga i 
roto i te 30 rā mahi o te whakaūnga o ngā whakatau e te Rūnanga Matua. 

 

Ngā Tūtohutanga 

95 E tūtohu ana te Minita Take Mātauranga Tuarua ki te Komiti me: 
 

1 āhukahuka kei te pūmau tēnei Kāwanatanga ki te whai i tētahi pūnaha 
mātauranga tūmatanui tino manaaki e whakatutukihia ai ngā pūmanawa 
nohopuku o ia tamaiti i Aotearoa, ahakoa ō rātau ao, uauatanga ako rānei, ā, 
kia momoho ai rātau i tā rātau whai mātauranga i tō rātau kura o te rohe; 

 

2 āhukahuka i te Hepetema 2021 i whakaae te Rūnanga Matua ki te 
whānuitanga me ngā tikanga ārahi mō te Arotake Matea Nui Rawa, ā, i roto ko 
tētahi pūrongo ki te Rūnanga Matua i te Oketopa 2022 [CBC-21-Min-0082 
tohutoro]; 

 

3 whakaae ki te ahunga mō tētahi pūnaha tautoko ako hou mā ngā tamariki me ngā 
taiohi whai matea nui rawa, ā, kei roto ko ngā tūāpapa e whitu mō te huringa: 

 

3.1 He pūnaha tuku ratonga hou; 

3.2 Ngā tautoko tino hāngai; 

3.3 He kōtuinga kura kōmitimiti me te manaaki; 

3.4 Ngā tautoko ako mō ngā whānau Māori me ō Te Moananui-a-Kiwa ka 
hangaia e te iwi Māori me Te Moananui-a-Kiwa; 

3.5 He ohu mahi ngākau titikaha, mātau e whai kaha ana ki te urupare; 

3.6 He tauira tuku pūtea hou hei tautoko i tētahi aronga tino hāngai, ngāwari 
hoki; me 

3.7 Te kōmitimiti kaha ake me ētahi atu tari; 
 

4 [9(2)(f)(iv) KUA HUNAIA] 
 

5 kia mōhio ka mahi te Tāhuhu mā te kōrero tahi ki ētahi atu tari tuku ratonga, 
tautoko hoki ki te hunga hauā i runga i te aronga tuku ratonga hāngai ake i 
waenga tari. Kei roto i tēnei ko te mahi me ngā tari ki te hanga i te Pūtake 
Pakihi; 

 

6 whakaae ka mahi tahi Te Tāhuhu o te Mātauranga me Whaikaha ki te 
wetewete he aha te āhua o tētahi aronga Mana Whaikaha i roto i te 
mātauranga me te whakauru mai i ngā huringa e hiahiatia ana hei whakarato i 
taua aronga Mana Whaikaha i te wā hoahoa me te whakatinanatanga o te 
pūnaha hou; 

7 kia mōhio kei te kauneke haere te urupare ki te Komiti o te UN mō te Kawenata 
o Ngā Tika o te Hunga Hauā mā tētahi urupare i waenga tari e arahina ana e 
Whaikaha. [9(2)(f)(iv) KUA HUNAIA] 

 

8 whakaae kia hangaia e te Tāhuhu tētahi Pūtake Pakihi hei tautoko i ngā huringa 
pūnaha nui mai i ngā tono me te penapena ki te tautuhi me te whakaeke i ngā 
hiahia; 

 

9 whakaae ka tuku pūrongo te Minita Mātauranga Tuarua ki te Rūnanga Matua 
hei te Hune 2023 me tētahi Pūtake Pakihi me te rārangi mahi hei tautoko i te 
whakatinanatanga o te tauira rerekē i roto i ngā tau e rua, e rima me te tekau 
e heke iho. 

 
 

 
I whakamanatia kia tāpaetia 

Hōnore Jan Tinetti 

Minita Tuarua Take Mātauranga 

 
 
 
 
 
 
 
 

Ngā Āpitihanga 

Āpitihanga Tuatahi: Tirohanga Whānui o te Aronga Tauira Rerekē (wehe kē te tāpiri) 


